
20 sentyabr 2018-ci il, cümə axşamı2
Qeyri-neft sektorunda rəqabətqabiliyyətli daxili istehsalın 

dəstəklənməsi ilə bağlı əlavə tədbirlər haqqında
Azərbaycan Respublikası Prezidentinin Sərəncamı

Azərbaycan Respublikasında qeyri-neft 
sektorunun sürətli və rəqabətədavamlı inki-
şafının təmin olunması istiqamətində həyata 
keçirilən iqtisadi islahatlar nəticəsində bu 
sektorun potensial imkanları genişlənmiş, yeni 
istehsal sahələri yaradılmış, idxalı əvəz edən 
məhsulların yerli istehsalı hesabına qeyri-
neft məhsulları ilə təminolunma səviyyəsi 
yüksəlmiş, ixrac qabiliyyəti artmışdır.

Qeyri-neft sektorunun inkişafını daha da 
sürətləndirmək üçün bu sahəyə birbaşa xarici 
investisiyalar cəlb etməklə daxili istehsalın 
rəqabət qabiliyyətinin gücləndirilməsi, idxalın 
əvəzlənməsi fəaliyyətinin dəstəklənməsi 
və yerli məhsullarla özünü təminetmə 
səviyyəsinin daha da yüksəldilməsi, qeyri-
neft sektorunun ixrac imkanlarının artırılması 
Azərbaycan Respublikası Prezidentinin 2016-
cı il 6 dekabr tarixli 1138 nömrəli Fərmanı ilə 
təsdiq edilmiş milli iqtisadiyyat və iqtisadiyya-
tın əsas sektorları üzrə strateji yol xəritələrində 
strateji məqsədlər olaraq müəyyən edilmişdir. 

Ölkədə rəqabətqabiliyyətli qeyri-neft 
məhsulları istehsalının stimullaşdırılma-
sına, onun xammal bazasının yaxşılaşdı-
rılmasına, idxalı əvəz edən yeni istehsal 
sahələrinin yaradılmasına və ixrac imkanla-
rının genişləndirilməsinə dövlət dəstəyinin 
artırılması, habelə Azərbaycan Respublikası 
Prezidentinin 2016-cı il 6 dekabr tarixli 1138 
nömrəli Fərmanı ilə təsdiq edilmiş milli 
iqtisadiyyat və iqtisadiyyatın əsas sektorları 
üzrə strateji yol xəritələrindən irəli gələn 
tədbirlərin icrasının təmin edilməsi məqsədilə 
Azərbaycan Respublikası Konstitusiyasının 
109-cu maddəsinin 32-ci bəndini rəhbər tuta-
raq qərara alıram:

1. Azərbaycan Respublikasının Nazirlər 
Kabineti aşağıdakılar barədə təkliflərini 
və normativ hüquqi akt layihələrini üç ay 
müddətində hazırlayıb Azərbaycan Respubli-
kasının Prezidentinə təqdim etsin:

1.1. ölkədə istehsal edilməyən yeni 
rəqabətqabiliyyətli məhsullar istehsalının 
təşkili üçün “Azərbaycanda ilk” (“First in 
Azerbaijan”) investisiya təşviqi mexanizmi; 

1.2. mikro, kiçik və orta sahibkarlıq 
subyektlərinin rəqabətqabiliyyətli istehsalının 
dəstəklənməsi məqsədilə daxili bazar araşdır-
malarına dövlət dəstəyi mexanizmi;

1.3. mikro, kiçik və orta sahibkar-
lıq subyektlərinin istehsal fəaliyyətinin 
dəstəklənməsi üçün onların kadr potensialının 
artırılmasına dövlət dəstəyi mexanizmi;

1.4. ölkədə istehsal olunmayan və daxili 
istehsalda istifadə edilən xammalın idxalına 
gömrük güzəştlərinin tətbiqi;

1.5. mikro və kiçik sahibkar-
lıq subyektlərinin istehsal etdikləri 
məhsulların ticarət şəbəkələrində satışının 
genişləndirilməsi; 

1.6. “Mikro, kiçik və orta sahibkarlıq 
subyektlərinin klasterləri haqqında Nümunəvi 
Əsasnamə”;

1.7. ölkə iqtisadiyyatına birbaşa inves-
tisiyalar cəlb edilməsinin dəstəklənməsi 
məqsədilə “Azərbaycana sərmayə” (“Invest in 
Azerbaijan”) mexanizmlərinin tənzimlənməsi 
Qaydası”. 

2. Azərbaycan Respublikasının İqtisa-
diyyat Nazirliyinə tapşırılsın ki, qeyri-neft 
sektorunun rəqabət və ixrac qabiliyyətinin 
artırılması məqsədilə:

2.1. ölkədə fəaliyyət göstərən 
müəssisələrin qlobal dəyər zəncirlərinə qo-
şulmasına dair təkliflərini üç ay müddətində 
Azərbaycan Respublikasının Prezidentinə 
təqdim etsin;

2.2. müqayisəli üstünlük əsasında yerli 
istehsalı rəqabətqabiliyyətli olan konkret 
məhsulların siyahısının hazırlanmasını və 
istehsalının təşkili kommersiya cəhətdən 
səmərəli olan məhsulların təşviqini təmin 
etsin; 

2.3. bu sərəncamın 2.2-ci bəndinin icrasını 
təmin etmək məqsədilə Azərbaycan Respub-
likası Vergilər Nazirliyinin, Kənd Təsərrüfatı 
Nazirliyinin, Nəqliyyat, Rabitə və Yüksək 
Texnologiyalar Nazirliyinin, Energetika 
Nazirliyinin, Dövlət Gömrük Komitəsinin, 
Dövlət Statistika Komitəsinin, Antiinhisar və 
İstehlak Bazarına Nəzarət Dövlət Agentliyinin, 
Əqli Mülkiyyət Agentliyinin və Dövlət Neft 
Şirkətinin nümayəndələrini cəlb etməklə işçi 
qrup yaratsın;

2.4. “www.azexport.az” və “www.
enterpriseazerbaijan.com” internet portalları-
nın imkanlarından istifadə etməklə qeyri-neft 
sektoruna birbaşa xarici investisiyaların cəlb 
edilməsi, alternativ maliyyələşməyə açıq 
investisiya layihələrinin təqdim olunması, 
yerli malların ənənəvi və yeni bazarlara çıxış 
imkanlarının genişləndirilməsi, qeyri-neft 
məhsulları istehsalçılarının beynəlxalq bazara 
inteqrasiyası prosesinin sürətləndirilməsi və 
bu sektorun ixrac qabiliyyətinin artırılması 
istiqamətində tədbirlər görsün. 

3. İqtisadi İslahatların Təhlili və Kommu-
nikasiya Mərkəzinə tapşırılsın ki, Azərbaycana 
birbaşa xarici investisiyaların cəlb edilməsi 
potensialının təkmilləşdirilməsi və investisiya 
cəlbediciliyinin daha da artırılması məqsədilə 
ölkədə alternativ maliyyələşməyə açıq 
layihələr və yeni investisiya imkanları haqqın-
da məlumatları əks etdirən, həmçinin inves-
tisiya layihələrini yerli və xarici investorların 
maliyyələşdirməsi üçün əlverişli platforma 
olan “www.enterpriseazerbaijan.com” internet 
portalının istifadəyə verilməsini təmin etsin. 

İlham ƏLİYEV 
Azərbaycan Respublikasının 

Prezidenti

Bakı şəhəri, 19 sentyabr 2018-ci il

Quba rayonunun İdrisqışlaq–Qasımqışlaq–Xaspolad–
Zərqava–Aspərəsti–Çayqışlaq avtomobil yolunun 

tikintisi ilə bağlı tədbirlər haqqında

Azərbaycan Respublikası Prezidentinin Sərəncamı
 Azərbaycan Respublikası Konstitusiya-

sının 109-cu maddəsinin 32-ci bəndini rəhbər 
tutaraq qərara alıram:

1. Altı min nəfər əhalinin yaşadığı 11 
yaşayış məntəqəsini birləşdirən İdrisqışlaq–Qa-
sımqışlaq–Xaspolad–Zərqava–Aspərəsti–Çay-
qışlaq avtomobil yolunun tikintisi məqsədi 
ilə Azərbaycan Respublikasının 2018-ci il 
dövlət büdcəsinin dövlət əsaslı vəsait qoyuluşu 

xərclərinin bölgüsündə avtomobil yollarının 
tikintisi və yenidən qurulması üçün nəzərdə 
tutulmuş vəsaitin 10,8 milyon (on milyon səkkiz 
yüz min) manatı Azərbaycan Avtomobil Yolları 
Dövlət Agentliyinə ayrılsın.

2. Azərbaycan Respublikasının Maliyyə 
Nazirliyi bu Sərəncamın 1-ci hissəsində 
göstərilən məbləğdə maliyyələşməni təmin 
etsin.

3. Azərbaycan Respublikasının Nazirlər 
Kabineti bu sərəncamdan irəli gələn məsələləri 
həll etsin.

İlham ƏLİYEV 
Azərbaycan Respublikasının 

Prezidenti

Bakı şəhəri, 19 sentyabr 2018-ci il

Azərbaycan Respublikasının Prezidenti 
zati-aliləri cənab İlham Əliyevə

Möhtərəm cənab Prezident!
Biz - Azərbaycanda fəaliyyət göstərən 

dini konfessiyaların rəhbərləri milli-
mənəvi dəyərlərimizin qorunmasına, mul-
tikulturalizm və tolerantlıq ənənələrinin 
möhkəmləndirilməsinə göstərdiyiniz qayğının 
əyani göstəricisi olan Azərbaycan İlahiyyat 
İnstitutunun yaradılması haqqında imzaladığı-
nız sərəncama görə Sizə dərin təşəkkürümüzü 
və minnətdarlığımızı bildiririk.

Dünyanın bir çox ölkəsində ksenofobiya, 
islamofobiya, antisemitizm, irqi ayrı-seçkiliyin 
tüğyan etdiyi bir dövrdə Azərbaycan müxtəlif 
millətlərin və dinlərin nümayəndələrinin qar-
daşlıq və həmrəylik şəraitində yaşadığı nadir 
dövlətlərdən biridir. Ölkəmizdəki bu tolerant 
mühitin yaradılması və inkişafı bilavasitə 
xalqımızın ümummilli lideri Heydər Əliyevin 
adı ilə bağlıdır. Ulu öndər, həmçinin müstəqil 
Azərbaycanda möhkəm dayaqlara əsaslanan 
dövlət-din münasibətləri modelinin də əsasını 
qoymuşdur. Azərbaycan dövlət müstəqilliyini 
yenidən bərpa etdikdən sonra milli-mənəvi 
dəyərlərimizin qorunması, dini ibadət ocaq-
larının bərpası və inşası ulu öndərin daim 
diqqətində olmuşdur.

Bu gün də Sizin müdrik rəhbərliyinizin 
nəticəsində ölkəmizdə dövlət–din 
münasibətləri yüksək səviyyədədir. 
Müstəqilliyimizi bərpa etdiyimiz dövrdə 
Azərbaycanda 17 məscid fəaliyyət göstərdiyi 
halda, bu gün ölkəmizdə iki min beş yüzədək 
məscid mövcuddur və bu ibadətgahların bir 
çoxunun bərpası və inşası dövlət tərəfindən 
həyata keçirilmişdir. Sizin müdrik siyasətiniz 
nəticəsində ölkəmizdə məscid, kilsə və 
sinaqoqların bərpasına və yenilərinin inşasına 
xüsusi diqqət yetirilir. Gəncədəki İmamzadə 
ziyarətgahı, Şamaxı Cümə məscidi, xüsusilə 
Qafqazın ən böyük ibadət ocağı olan Heydər 
məscidi başda olmaqla, bir çox ibadətgahın 
dövlət vəsaiti ilə bərpası və inşası Sizin dinə 
olan qayğı və diqqətinizin əyani göstəricisidir.

Müasir Azərbaycanın iqtisadi və hərbi 
gücü ilə yanaşı, mədəni gücü ilə də dünya 
ölkələri sırasında özünəməxsus yeri var-
dır. Sizin müdrik və uzaqgörən siyasətiniz 
nəticəsində bu gün bütün dünya Azərbaycanı 

multikulturalizmin və tolerantlığın mərkəzi 
kimi tanıyır. Dövlətimizin bu siyasətini 
dünyadakı böyük din mərkəzləri rəğbətlə qar-
şılayır. 2016-cı ili “Multikulturalizm ili” elan 
etməyiniz dünyada get-gedə rəvac tapmağa 
çalışan mono-kultural düşüncələrə layiqli 
cavabdır. Həmçinin imzaladığınız sərəncamla 
2017-ci ilin “İslam Həmrəyliyi ili” elan 
edilməsi məzhəbçilik və təfriqəçilik ideyala-
rına qarşı İslam dünyasını vəhdətə səsləyən 
mühüm bir mesaj olmuşdur. Multikultural 
dəyərlərə sadiqlik baxımından dünyaya 
nümunə olan ölkəmiz, İslam həmrəyliyinə ver-
diyi önəm baxımından da müsəlman dünyası 
üçün örnəkdir. Təsadüfi deyildir ki, dünyada 
böyük nüfuz sahibi olan bir çox dini lider 
Azərbaycanın müxtəlif dinlərin və xalqların 
nümayəndələrinin sülh şəraitində yaşadığı 
ölkə olduğunu vurğulamış və bu birgəyaşayış 
ənənəsinin ölkəmizin haqlı olaraq fəxr edə 
biləcəyi dini dözümlülük və qarşılıqlı anlaşma 
sayəsində mümkün olduğunu bildirmişdir. 
Şübhəsiz ki, bütün bunlar ulu öndərin və 
Zati-alinizin ümumbəşəri dəyərlərə əsaslanan 
siyasətinin nəticəsində olmuşdur. Xalqımıza 
məxsus olan ali insani dəyərlərin dünyada 
təbliğində Azərbaycan Respublikasının Birinci 
vitse-prezidenti, Heydər Əliyev Fondunun pre-
zidenti Mehriban xanım Əliyevanın müstəsna 
xidmətləri də danılmazdır.

Təəssüflə qeyd edirik ki, müasir dünyanın 
bir çox yerində dini dəyərləri istismar edən 
radikal qüvvələrin destruktiv fəaliyyətinə şahid 
oluruq. İnsanların ən müqəddəs duyğuların-
dan sui-istifadə edən belə qüvvələr din adı ilə 
müxtəlif mənfi hərəkətlərə yol verərək bir çox 
ölkəni xaosa sürükləməyə nail olmuşlar. On-
ların dünyanın müxtəlif guşələrində özlərinə 
sosial dayaq tapmalarında dini dəyərlərin 
insanlara düzgün çatdırılmamasının rolu 
danılmazdır. Bu baxımdan dünya dinlərini, 
o cümlədən İslamı, xristianlığı və yəhudiliyi 
elmi əsaslarla tədris edən təhsil müəssisələrinə 
ciddi ehtiyac vardır. Belə müəssisələrin möv-
cudluğu ali dini və bəşəri dəyərlərin insanlara 
çatdırılması, eləcə də dini fanatizmin və 
radikalizmin qarşısının alınması baxımından 
xüsusi əhəmiyyət kəsb edir.

Azərbaycan İlahiyyat İnstitutunun yaradıl-
masına dair imzaladığınız sərəncam da məhz 
bu mərama xidmət edir. İnstitutun dinşünaslıq 
və islamşünaslıq sahələrindəki təhsil stan-
dartları, eləcə də bu müəssisədə dərin biliyə 
və yüksək intellektə malik olan, müxtəlif 
dillərdə sərbəst şəkildə mühazirə oxuya bilən 
alimlərin çalışması onu deməyə əsas verir ki, 
Azərbaycan İlahiyyat İnstitutu Sizin etimadı-
nızı doğruldacaq, imzaladığınız sərəncamda da 
qeyd olunduğu kimi, Azərbaycan xalqının tari-
xi ənənələrinə söykənən və dövlət siyasətinin 
məntiqi nəticəsi olan yüksək dini-mənəvi 
mühitin qorunub saxlanılmasını və inkişaf 
etdirilməsini, dini fəaliyyətin təşkili sahəsində 
yüksək ixtisaslı kadrların hazırlanmasını təmin 
edən elm ocağına çevriləcəkdir.

Möhtərəm cənab Prezident!
Sizi əmin etmək istərdik ki, Azərbaycan 

İlahiyyat İnstitutu istər İslam dini, istərsə 
də digər dünya dinlərini dərindən bilən, 
dövlətçiliyimizin keşiyində duran yüksək 
ixtisaslı dinşünas və islamşünas kadrlar hazır-
layaraq təkcə ölkəmizdə deyil, bütün dünyada 
tanınan ali təhsil müəssisələrindən birinə 
çevriləcəkdir.

Dərin hörmət və ehtiramla,

Şeyxülislam Allahşükür Paşazadə 
Qafqaz Müsəlmanları  

İdarəsinin sədri
Aleksandr 

Bakı və Azərbaycanın 
arxiyepiskopu

Milix Yevdayev 
Azərbaycandakı Dağ Yəhudiləri 

İcmasının rəhbəri
Aleksandr Şarovski 

Avropa yəhudilərinin Bakı 
icmasının sədri

Robert Mobili 
Alban-udi dini icmasının sədri

Azərbaycan Respublikası Nazirlər Kabinetinin qərarı
№ 399                                                                                                                           Bakı şəhəri, 18 sentyabr 2018-ci il
Azərbaycan Respublikası Nazirlər 

Kabinetinin 2017-ci il 17 oktyabr tarixli 
442 nömrəli qərarı ilə təsdiq edilmiş “Vergi 
orqanları işçilərinin sosial müdafiəsinin 
gücləndirilməsi, vergi orqanlarının mad-
di-texniki bazasının möhkəmləndirilməsi, 
vergi sahəsində elmi-texniki potensialın 
artırılması məqsədi ilə Azərbaycan Res-
publikası Vergilər Nazirliyinin hesabına 
köçürülən vəsaitdən istifadə Qaydası”nda 
dəyişikliklər edilməsi barədə

Azərbaycan Respublikası Konstitu-
siyasının 119-cu maddəsinin səkkizinci 
abzasını rəhbər tutaraq, Azərbaycan Respub-

likası Vergilər Nazirliyinin təklifinə əsasən 
Azərbaycan Respublikasının Nazirlər Kabineti 
QƏRARA ALIR:

Azərbaycan Respublikası Nazirlər Kabine-
tinin 2017-ci il 17 oktyabr tarixli 442 nömrəli 
qərarı (Azərbaycan Respublikasının Qanun-
vericilik Toplusu, 2017, № 10, maddə 1904; 
2018, № 3, maddə 587) ilə təsdiq edilmiş 
“Vergi orqanları işçilərinin sosial müdafiəsinin 
gücləndirilməsi, vergi orqanlarının maddi-
texniki bazasının möhkəmləndirilməsi, vergi 
sahəsində elmi-texniki potensialın artırılması 
məqsədi ilə Azərbaycan Respublikası Vergilər 
Nazirliyinin hesabına köçürülən vəsaitdən 

istifadə Qaydası”nın 3.2.6-cı yarımbəndinin 
sonunda nöqtə işarəsi nöqtəli vergül işarəsi ilə 
əvəz edilsin və aşağıdakı məzmunda 3.2.7-ci 
yarımbənd əlavə edilsin:

“3.2.7. Vergilər Nazirliyinin təsisçisi oldu-
ğu və ya idarəetməsində olan kütləvi informa-
siya vasitələrinə, o cümlədən sahibi olduğu 
internet informasiya ehtiyatlarına maliyyə 
yardımının ayrılmasına.”.

Novruz MƏMMƏDOV 
Azərbaycan Respublikasının  

Baş naziri

Azərbaycan Respublikası Nazirlər Kabinetinin qərarı
№ 400                                                                                                                         Bakı şəhəri, 18 sentyabr 2018-ci il
“Arıçılıqla məşğul olan fiziki və 

hüquqi şəxslərə saxladıqları hər arı 
ailəsinə (pətəyə) görə subsidiya verilməsi 
Qaydası”nın təsdiq edilməsi haqqında

“Azərbaycan Respublikasında arıçılığın 
inkişafının stimullaşdırılması haqqında” 
Azərbaycan Respublikası Prezidentinin 

2018-ci il 5 mart tarixli 3747 nömrəli 
Sərəncamının 2.1-ci bəndinin icrasını təmin 
etmək məqsədi ilə Azərbaycan Respublika-
sının Nazirlər Kabineti QƏRARA ALIR:

1. “Arıçılıqla məşğul olan fiziki və 
hüquqi şəxslərə saxladıqları hər arı ailəsinə 
(pətəyə) görə subsidiya verilməsi Qaydası” 

təsdiq edilsin (əlavə olunur).
2. Bu qərar 2018-ci il də daxil olmaqla, 

5 (beş) il müddətində qüvvədədir.

Novruz MƏMMƏDOV 

Baş naziri

Qeyd: Qərara edilmiş əlavələrin tam mətni ilə www.cabmin.gov.az və  
www.xalqqazeti.com saytlarında tanış ola bilərsiniz.

Azərbaycan Respublikası Nazirlər Kabinetinin qərarı
№ 401                                                                                                                          Bakı şəhəri, 18 sentyabr 2018-ci il
Azərbaycan Respublikası Nazirlər 

Kabinetinin 2000-ci il 11 sentyabr tarix-
li 167 nömrəli qərarı ilə təsdiq edilmiş 
“Azərbaycan Respublikasında notariat 
hərəkətlərinin aparılması qaydaları haqqın-
da Təlimat”da dəyişikliklər edilməsi barədə

“Notariat haqqında” Azərbaycan Res-
publikasının Qanununda dəyişiklik edilməsi 
barədə” Azərbaycan Respublikasının 2018-ci il 
31 may tarixli 1157-VQD nömrəli Qanununun 
tətbiqi haqqında” Azərbaycan Respublikası 
Prezidentinin 2018-ci il 6 iyul tarixli 295 
nömrəli Sərəncamının 1.2-ci bəndinin icrasını 
təmin etmək məqsədi ilə Azərbaycan Respubli-
kasının Nazirlər Kabineti QƏRARA ALIR:

Azərbaycan Respublikası Nazirlər 
Kabinetinin 2000-ci il 11 sentyabr tarixli 167 
nömrəli qərarı (Azərbaycan Respublikasının 
Qanunvericilik Toplusu, 2000, № 9, maddə 
693; 2001, № 11, maddə 722; 2002, № 3, 

maddə 148, № 7, maddə 455, № 10, maddə 
635; 2003, № 10, maddə 629; 2005, № 4, 
maddə 386, № 6, maddə 534, № 8, maddə 
782, № 10, maddə 977, № 11, maddə 1061, № 
12, maddələr 1228,1231; 2006, № 3, maddə 
297, № 8, maddə 731, № 9, maddə 830, № 
10, maddə 902, № 11, maddə 994; 2008, № 
2, maddə 108, № 4, maddə 316, № 8, maddə 
787; 2009, № 2, maddə 148, № 10, maddələr 
846, 849, № 12, maddə 1079; 2010, № 6, 
maddə 555; 2011, № 10, maddə 971; 2012, № 
3, maddə 263, № 5, maddələr 489, 495, № 7, 
maddə 777, № 11, maddə 1206, № 12, maddə 
1354; 2013, № 4, maddə 444, № 5, maddə 
578; 2014, № 1, maddə 74, № 5, maddələr 
552, 589, № 6, maddə 746, № 8, maddə 1019, 
№ 12, maddə 1685; 2015, № 12, maddə 1580; 
2016, № 3, maddə 611, № 4, maddələr 777, 
814, № 6, maddə 1226, № 8, maddə 1449, № 
11, maddə 1937; 2017, № 1, maddə 135, № 

3, maddə 493, № 6, maddə 1245, № 7, maddə 
1491, № 9, maddə 1721, № 10, maddə 1883, 
№ 12 (II kitab), maddə 2545; 2018, № 2, 
maddə 347, № 3, maddə 628, № 4, maddə 789, 
№ 5, maddə 1122, № 6, maddələr 1360, 1367) 
ilə təsdiq edilmiş “Azərbaycan Respublikasın-
da notariat hərəkətlərinin aparılması qayda-
ları haqqında Təlimat”ın 124-cü hissəsinə 
aşağıdakı məzmunda ikinci abzas əlavə edilsin 
və ikinci-dördüncü abzaslar müvafiq olaraq 
üçüncü-beşinci abzaslar hesab olunsun:

“Notariuslar elektron informasiya 
sistemləri və ya ehtiyatları, o cümlədən 
internet informasiya ehtiyatları vasitəsilə əldə 
edilmiş məlumat və ya sənədlərin surətlərinin 
düzgünlüyünü təsdiq edirlər.”.

Azərbaycan Respublikası Nazirlər Kabinetinin qərarı
№ 402                                                                                                                          Bakı şəhəri, 18 sentyabr 2018-ci il
Azərbaycan Respublikası Nazirlər 

Kabinetinin 2011-ci il 28 dekabr tarixli 
212 nömrəli qərarı ilə təsdiq edilmiş “Mo-
bil cihazların qeydiyyatının aparılması 
Qaydası”nda dəyişiklik edilməsi barədə

“Dövlət rüsumu haqqında” Azərbaycan 
Respublikasının Qanununda dəyişikliklər 
edilməsi barədə” Azərbaycan Respublika-
sının 2018-ci il 12 iyun tarixli 1187-VQD 
nömrəli Qanununun tətbiqi və “Dövlət 
rüsumu haqqında” Azərbaycan Respubli-
kası Qanununun tətbiq edilməsi barədə” 
Azərbaycan Respublikası Prezidentinin 
2001-ci il 26 dekabr tarixli 621 nömrəli 
Fərmanında dəyişikliklər edilməsi haqqın-

da” Azərbaycan Respublikası Prezidenti-
nin 2018-ci il 26 iyun tarixli 149 nömrəli 
Fərmanının 1.2-ci bəndinin icrasını təmin 
etmək məqsədi ilə Azərbaycan Respublika-
sının Nazirlər Kabineti QƏRARA ALIR:

Azərbaycan Respublikası Nazirlər 
Kabinetinin 2011-ci il 28 dekabr tarixli 212 
nömrəli qərarı (Azərbaycan Respublikasının 
Qanunvericilik Toplusu, 2011, № 12, maddə 
1257; 2014, № 4, maddə 444, № 6, maddə 
747; 2016, № 10, maddə 1717) ilə təsdiq 
edilmiş “Mobil cihazların qeydiyyatının 
aparılması Qaydası”na aşağıdakı məzmunda 
4.4-1-ci bənd əlavə edilsin:

“4.4-1. Satış və digər sahibkarlıq 

fəaliyyəti məqsədi ilə hüquqi və fiziki 
şəxslər tərəfindən idxal olunarkən gömrük 
rüsumu və əlavə dəyər vergisi tutulmaq-
la rəsmiləşdirilmiş mobil cihazlar istisna 
olmaqla, fiziki şəxs tərəfindən şəxsi istehlakı 
üçün ölkəyə gətirilən mobil cihazların 
qeydiyyata alınmasına görə “Dövlət rüsumu 
haqqında” Azərbaycan Respublikasının Qa-
nununa uyğun olaraq Azərbaycan Respubli-
kasının Nazirlər Kabineti tərəfindən təsdiq 
edilmiş məbləğdə dövlət rüsumu ödənilir.”.

Azərbaycan Respublikası Nazirlər Kabinetinin qərarı
№ 403                                                                                                                          Bakı şəhəri, 19 sentyabr 2018-ci il
Azərbaycan Respublikası Nazirlər 

Kabinetinin “Elektron hökumət” portalına 
qoşulmalı olan informasiya sistemlərinin və 
ehtiyatlarının Siyahısı”nın və “İnformasiya 
sistemlərinin və ehtiyatlarının, elektron 
xidmətlərin “Elektron hökumət” portalına 
qoşulması üçün Texniki Tələblər”in təsdiq 
edilməsi haqqında” 2014-cü il  
1 may tarixli 118 nömrəli və “Nəzarət 
zərfi dövlətə məxsus banklar tərəfindən öz 
vəsaitləri hesabına ipoteka kreditlərinin 
verilməsi Qaydası”nın təsdiq edilməsi 
barədə” 2017-ci il 11 oktyabr tarixli 422 
nömrəli qərarlarında dəyişikliklər edilməsi 
haqqında

Azərbaycan Respublikası Prezidenti-
nin “Azərbaycan Respublikası İpoteka və 
Kredit Zəmanət Fondunun fəaliyyətinin 
təkmilləşdirilməsi məqsədilə əlavə tədbirlər 

haqqında” 2018-ci il 1 may tarixli 29 
nömrəli Fərmanının 3.4-cü və “Elektron 
ipoteka və kredit zəmanət” sistemi haqqında 
Əsasnamə”nin təsdiq edilməsi barədə” 2018-ci 
il 1 may tarixli 30 nömrəli Fərmanının 3.2-ci 
bəndlərinin icrasını təmin etmək məqsədi ilə 
Azərbaycan Respublikasının Nazirlər Kabineti 
QƏRARA ALIR:

1. Azərbaycan Respublikası Nazirlər Ka-
binetinin  2014-cü il 1 may tarixli 118 nömrəli 
qərarı (Azərbaycan Respublikasının Qanunve-
ricilik Toplusu, 2014, № 5, maddə 547; 2015, 
№ 8, maddə 974, № 11, maddə 1417; 2016, № 
4, maddə 795, № 5, maddə 955, № 6, maddə 
1192, № 9, maddə 1582, № 11, maddə 1938, 
№ 12, maddə 2239; 2017, № 3, maddələr 473, 
509, № 9, maddələr 1731, 1764; 2018, № 2, 
maddə 348, № 5, maddə 1117, № 6, maddələr 
1359, 1361) ilə təsdiq edilmiş 1 nömrəli əlavə 

- “Elektron hökumət” portalına qoşulmalı 
olan informasiya sistemlərinin və ehtiyatları-
nın Siyahısı”nın 42.1-ci bəndində “Elektron 
ipoteka” sözləri “Elektron ipoteka və kredit 
zəmanət” sözləri ilə əvəz edilsin.

2. Azərbaycan Respublikası Nazirlər Kabi-
netinin 2017-ci il 11 oktyabr tarixli 422 nömrəli 
qərarı (Azərbaycan Respublikasının Qanunveri-
cilik Toplusu, 2017, № 10, maddə 1887; 2018, 
№ 5, maddə 1117) ilə təsdiq edilmiş “Nəzarət 
zərfi dövlətə məxsus banklar tərəfindən öz 
vəsaitləri hesabına ipoteka kreditlərinin 
verilməsi Qaydası”nın 2.3-cü bəndində “Elekt-
ron ipoteka” sözləri “Elektron ipoteka və kredit 
zəmanət” sözləri ilə əvəz edilsin.

Azərbaycan-Cibuti parlamentlərarası 
əlaqələri müzakirə olunub

�� Sentyabrın 19-da 
Azərbaycan Respublikası 
Milli Məclisinin sədri Oqtay 
Əsədov Cibuti Respublikası 
Milli Assambleyasının sədri 
Məhəmməd Əli Humədin 
başçılıq etdiyi nümayəndə heyəti 
ilə görüşüb. 

AZƏRTAC xəbər verir ki, sədr 
Azərbaycan parlamentinin 100 illiyi 
münasibətilə keçiriləcək tədbirdə 
iştirak etmək üçün ölkəmizə səfər 
etdiklərinə görə qonaqlara təşəkkürünü 
bildirib. Qeyd edilib ki, müstəqil 
Azərbaycan dost Cibuti ilə əlaqələrin 
inkişaf etdirilməsində maraqlıdır. 
Xalqlarımız eyni dini və mənəvi 
dəyərləri bölüşür. Münasibətlərimizin 
inkişafında siyasi iradənin olması 
əhəmiyyətli rol oynayır. Bu baxımdan, 
yüksək səviyyəli görüşlər, aparılan danı-
şıqlar əməkdaşlığımızın gələcək inkişafı 
üçün yaxşı zəmin yaradır. İqtisadi sahədə 
əlaqələrimizin daha da dərinləşməsi günün 
tələbidir. 

Sədr beynəlxalq təşkilatlarda 
nümayəndə heyətlərimizin görüşləri zamanı 
onları maraqlandıran məsələlər ətrafında 
fikir mübadiləsinin aparılmasını, hər iki 
ölkə parlamentində dostluq qruplarının 
fəaliyyət göstərməsini müsbət dəyərləndirib. 
Oqtay Əsədov Cibuti Milli Assambleya-

sında bu ilin fevralında Xocalı soyqırımına 
hüquqi-siyasi qiymət verən sənədin qəbul 
olunmasını yüksək dəyərləndirib. Buna görə 
Cibuti Milli Assambleyasının rəhbərliyinə 
və parlament üzvlərinə təşəkkürünü ifadə 
edib. Qeyd edilib ki, Dağlıq Qarabağ 
münaqişəsinin həllində bu ölkə həmişə 
Azərbaycanın mövqeyini dəstəkləyib, 
gələcəkdə də bu dəstəyə ümid edirik.

Səmimi qəbul üçün minnətdarlığını 
bildirən Cibuti Respublikası Milli Assamb-
leyasının sədri Məhəmməd Əli Huməd 
Azərbaycan parlamentinin 100 illiyi 
münasibətilə Milli Məclisin sədrini və 

parlament üzvlərini təbrik edib. Bildirilib ki, 
Cibuti parlamenti Azərbaycanın qanunveri-
cilik orqanı ilə əlaqələrin inkişafına böyük 
önəm verir. Siyasi sahədə münasibətlərimiz 
yüksələn xətlə inkişaf etməkdədir. Biz iqti-
sadi əlaqələrimizi də bu səviyyəyə qaldır-
maq niyyətindəyik. 

Söhbət zamanı tərəfləri maraqlandıran 
məsələlər ətrafında fikir mübadiləsi aparılıb.

Görüşdə Milli Məclis sədrinin müavini 
Bahar Muradova, parlament Aparatının 
rəhbəri Səfa Mirzəyev, deputat Tahir Mirki-
şili və digər rəsmi şəxslər iştirak ediblər.


